
63

E a se formava comme uña gran sala

Cö volto soffittôu de stalattiti,

Sorve i quæ a lûxe a concorriva a ornâla

Con graziosi riverberi infiniti,

E ô caxo tutt'intorno a pitturâla

Con vaghi træti, benchè circoscritti

A strisce neigre sorve ûn rosso pin,

Lûcide comme ô lûstro di scarpin.


64

Appeña che i eroi gh'intravan drento

Scompariva pe incanto a lûxe scarsa,

Che illûminava a sala in t'ûn momento;

E veddeivan invece tûtta sparsa

A mûagia in faccia d'ûña lûxe çento

Votte ciù viva, dove a so comparsa

In gio façeivan comme in ûn diorama

I sommi ingrati strombettæ dä fama.


65

Veddeivan sorve tûtto i duî amixi

In quelli quaddri con so gran sorpreisa,

Che ricompensa a-i opere e a-i servixi

Ciù brillanti da-i despoti a l'è reisa,

I quæ dan spesso, comme a so nemixi,

O comme a rei de quarche grave offeisa,

A chi a gloria n'alzava, sgrêuxo e peñe,

A chi öu ghe dava e regni, aspre cadeñe.


66

E ghe façeivan imprescion maggiô

Questi ingrati de primma qualitæ,

Ne-ô vedde che non solo gh'ëa fra lô

Di tiranni e di mostri coronæ;

Ma tanti che da-ô volgo adulatô,

E da-ô volgo ignorante en incensæ

Comme ommi grandi, generosi, sommi,

Magnanimi, sublimi, galantommi!...

